
Lars westermark Suediako Ingurumenaren Babeserako Agentziako klima arduraduna 

«Suedian jendeak asko daki klima aldaketaz, eta erantzunak nahi ditu» 

Arantxa Iraola - Bilbo 

Suedia herrialde eredugarria da klima aldaketari aurre egiteko politiketan. 80ko hamarkadan heldu zioten gaiari, eta aurrerapauso handiak egin dituzte; energia sortzeko, esaterako, guztiz baztertuta dauzkate dagoeneko erregai fosilak. Lars Westermark Suediako Ingurumenaren Babeserako Agentziako klima arduradunak Bilbon beren estrategiaren berri eman du. Gainerako herrialdeetako ordezkariek «hamar urteko» aurrerapena onartu diote. 

Bide eredugarria egin du Suediak CO2 karbono dioxido isuriak murrizteko. Zertan oinarritzen da zuen estrategia? 

Guk 1980ko hamarkadan ekin genien klima aldaketaren gaineko eztabaidei. Gobernuan eta politikarien artean ordurako gaiaren gaineko sentsibilizazio maila nahiko altua zen, eta egin genuen lehen gauza karbonoari zerga bat jartzea izan zen, 1991. urtean. Lehendik energiaren gainean nahiko zerga altuak genituen guk, eta horiei erantsi genien beste zerga hau, eta, horrek, C02 isuriak murrizten nabarmen lagundu duela iruditzen zait. 

Munduko beste zenbait herrialdetan eredutzat har daiteke Suedia? 

Nik uste dut karbonoaren prezioen gaineko eztabaida herrialde orotan dagoela... Horretaz gain, Kyotoko Protokoloak hainbat mekanismo eskaintzen ditu, esate baterako, beste herrialde batzuetan, industriarik gabeko herrialdeetan kasurik gehienetan, isuriak egiteko kredituak erosteko aukera ematen du... 

Baina Suediak mekanismo horiei uko egin die orain arte... 

Guk orain arte ez dugu horrelakorik erabili, eta epe labur ertainera ez dugu mekanismo horiek modu zabalean erabiltzeko asmorik, baina iruditzen zait etorkizunean oso garrantzitsuak izango direla. 

Ez diote indarra kentzen protokoloari? 

Ez, baldin eta beste herrialdeetan egin daitezkeen ekimen klase horiek, norberak bere herrian egiten dituenen osagarri badira. Mekanismo horien bidez, gainera, transferentzia teknologikoa susta daiteke garapen bidean dauden herrialdeetan. Izan ere, argi izan behar da prozesu honetan lidergoa herrialde industrializatuek izan behar dutela. 

Zer harrera egin diete Suediako herritarrek zuek hartutako neurriei? 

Gertutik jarraitu dugu jendearen nahia zein den, eta urtez urte ikusi ahal izan dugu jendeak asko dakiela klima aldaketaz, eta, gainera, erantzunak nahi dituela. Jendea prest dago, eragiteko, prozesuan parte hartzeko; esate baterako, prest dago C02 isuri gutxi sortzen duten produktuengatik gehiago ordaintzeko. Inkestatan ikusten dugu jendea prest dagoela neurri nahiko zorrotzak onartzeko. 

Energia nuklearra erabiltzen jarraitzen duzue. Ez du horrek gatazkarik sortu? 

Jakina, gai polemikoa da gure herrialdean ere. Momentuz, Gobernuak hartuta duen erabakia da zentralik ez ixtea, eta berririk ere ez egitea. Helburua, hala ere, poliki-poliki, beste energia iturri batzuen alde egitea da, eta erabiltzen hastea. Guk, esaterako, biomasa asko daukagu, basoetako hondakin ugari, eta aukera handia ematen du horrek; berogailu gisara erabiltzen dugu, edo eta elektrizitatea sortzeko ere bai. 

AEBak nola presionatu borroka honetan sartzeko? 

Esango nuke, presioen aurrean ez dutela erantzuten. Beste bide batzuk lortu behar dira erakartzeko, Txina eta Indiarekin batera, horiek ere oso garrantzitsuak baitira. Baina bai, AEBak giltzarri dira, eta esango nuke elkarrizketa bat sortu dela beraiekin. Eta ezinbestekoa da; AEBekin 2012a bitarteko akordio bat lortzea ezinbestekoa da. 

Klima aldaketa hizpide dugunean ez al da errazegi hitz egiten hondameni handiei buruz? 

Egiten diren zenbait aurreikuspen, larrienak, benetako hondamendiak dira. Nolanahi ere, egoerarik larrienak, heltzen badira, ehun urte barru helduko dira, eta horrek esan nahi du denbora ugari dugula aurre egiten ahalegintzeko. 

